
Inatsisartut Suleriaasianni § 36 naapertorlugu apeqquteqaat aallaavigalugu siunnersuut imaattoq 

matumuuna saqqummiuppara: 

Nunatsinni oqaatsit atorneqartut tuluttullu oqaatsit annerusumik atorneqaleriartortut pillugit 

ilinniartitaanikkut pisortallu allattoqarfiini qanoq tulluarsaasinnaanersugut Inatsisartunut 

apeqquteqaat aallaavigalugu oqallisissiassatut siunnersuut. 

(Inatsisartunut ilaasortaq Aqqalu C. Jerimiassen, Atassut)  

 

Inuusuttagut meerartagullu tuluttut tupinnaannartumik oqalussinnaanikkut siuariartorput, illuanilli 

danskisut taamatut oqalussinnaassuseq takussaavippasinnanni. Inuusuttagut meerartagullu 

nunarsuarmioqataanermut malinnaalluarput, spillertarnermikkut nittartakkatigullu inuit naapittarfiisigut 

tuluttut oqaatsit annertuumik atugarivaat. 

Maanna meeqqat spillernerminni siuteqquserlutik nunarsuup sinneraneersunik unammeqateqartillutik, 

oqallorippallaanngikkaluaraagamilluunniit sapinngisannnguartik tamaat tuluttut oqalunniartarput, 

taannalu imminut piumaffigineq kinguneqarluartarput, tuluttoortarnerammi siuariartupallattaqaaq. 

Taamaattumik siunissaq eqqarsaatigalugu qanoq ingerlariaqqinnissarput pillugu immitsinnut 

aperisariaqarpugut, suna aqqut toqqarumavarput? Suna politikkikkut aqqut toqqarumavarput? 

Ullumikkutut Kalaallisut Danskisullu ingerlatsineq piumagutta nangeqqiinnarsinnaavarput, imaluunniit 

oqaatsit pingasuiit atorneqalernissaanik siunertamik pilersitsisinnaavugut, tassalu Kalaallisut, Tuluttut 

Danskisullu. 

Soorlumi Europami nunat assigiinngitsut qiviariaraanni, Pukitsormiut Qallunaat Nunaallu, 

tuluttoorsinnaassutsikkut inuiaqatigiit procentinngorlugit qiviariaraanni, oqarluaannaraanni 

assigiinnarpaa, tamarmik tuluttoorsinnaapput, meerartaannummmi allaat tuluttoorsinnaapput. 

Oqallisigissavarputtaaq oqaatsit pillugit siuarsaaniarutta ilinniartitaanikkut oqaatsinik atuineq 

ilinniartitsinerlu aaqqiivigisariaqarneripput, pisortaniluunniit allaffissornikkut oqaatsit atorneqartut 

qanoq aaqqiivigissanerigut. Periarfissammi ammapput, iliuusissallu arlariit aallartisarneqarsinnaallutik. 

Taamaammat immitsinnut aperisa, suna aqqut atorusupparput? Tuluttut oqaatsit qanoq 

inissisimatilerusuppagut?  



 
 


